
Antonio Casasen geologia lezioa 

Lurrikarak Itoitz inguruan. Nafarroan irailaz geroztik gertatzen ari diren lur mugimenduak Itoizko urtegiak eragin dituela berretsi du Antonio Casas geologoak Iruñean, Itoizko Koordinakundearen eskutik eskainitako hitzaldian 

EDURNE ELIZONDO -IRUÑEA 

Iruñeko Larraona ikastetxeko areto nagusia lepo bete zen herenegun. Antonio Casasek errateko zuena entzutera joan zen jendea, Itoizko Koordinakundeak deituta. Zaragozako Unibertsitateko irakasle eta geologian doktore da Casas, eta ikerketa egiten ari da, Paloma Lafuente eta Jose Luis Simonekin batera, irailaz geroztik Nafarroan gertatzen ari diren lurrikarei buruz. 

Ikerketa oraindik ez dute amaitu, baina bildutako datuak oinarritzat hartuta hainbat ondorio atera dituzte jada. Ondorio nagusia da lurrikarak Itoizko urtegia betetzeko lanek eragin dituztela, urtegian ura pilatzen hasi ondoren azpian dagoen faila mugitu egin delako: «Lurrikarak hasi dira urtegia betetzen hasi direnean». Hori dela eta, urtegiaz haratago dauden herritarrek jasaten duten «arrisku egoera onartezina» dela nabarmendu zuen Casasek bere hitzaldian.Joan den urriaren 8an Itoizko Koordinakundeko kideekin egindako agerraldian erran zuen Casasek jendaurrean lehendabizikoz Nafarroan gertatzen ari ziren lurrikarak Itoizko urtegiak eragiten zituela. Urtegiek eragindako sismikotasunaz mintzatu zen geologoa, hori baita, haren ustez, Itoitz inguruan gertatzen ari den fenomenoa. Nafarroako Gobernuko eta Ebroko Ur Konfederazioko arduradunek zalantzan jarri zituzten Casasen hitzak. Hori dela eta, herenegun xehetasun osoz mintzatu zen Zaragozako Unibertsitateko irakaslea fenomeno horri buruz.Casas azken asteotan herritarrek jaso duten informazioa argitzen saiatu zen, lehenik eta behin: «Lurrikarak faila geologikoen mugimenduak dira», azaldu zuen Casasek. Geologoak gaineratu zuen bi faktorek eragiten ohi dituztela lurrikarak: «Esfortzuek eta failek. Hau da, bi faktoreok bat egiten dute lurrikarak sortzeko. Failak mugitzen dira esfortzua dagoelako. Haitzak dira failek jasan behar duten esfortzuetako bat. Urak ere badu zer erranik».Zehazki urak failen mugimenduan nola eragiten duen argitu zuen: «Badira egonkorrak diren failak, baina uraren presioarekin mugitu egiten direnak. Uraren eraginez, nolabait, ohi baino esfortzu gutxiago behar da failaren mugimendua eragiteko».Zehazki Itoitz inguruko lurrikarak eragin dituen faila izan zuen hizpide, Orotz-Beteluko zamalkadura, alegia. «Pirinioetan hiru faila nagusi daude: Lakorakoa, Gabarnieko zamalkadura, eta Guargakoa; azken hori Orotz-Beteluko bera da». Faila hori petroleo zundaketak egiten ari zirenean aurkitu zutela gogoratu zuen Casasek hitzaldian.Faila horretan urtegiko urak nola eragin duen azaldu zuen: «Urtegian bildutako uraren presioak azpian dagoenari eragiten dio, eta faila mugitu egiten da».Itoizko urtegiak lurrikarez gain bestelako arriskuak dituela gaineratu zuen Casasek: «Ezkerreko magalean irristatze bat dago, 20 hektometro kubikokoa. 50 milioi tona material ditu. Lurrikarek magal horren segurtasunari eragiten diote, haren egoera ezegonkor bilakatzen baita». 

Herritarren beldurra 

Casasen hitzaldira urtegiaz haratago bizi diren herritar asko joan zen. Agoizko herritar asko. Haietako batek galdera zuzena egin zuen: «Zer egin dezakegu?». Beldurra sumatzen zitzaion ahotsean. Itoizko Koordinakundeko abokatu Maria Jose Beaumontek erantzun zion, baina ez zuen lasaitzea lortu. Beaumontek gogoratu zuen urtegia betetzeko lanak bertan behera uzteko eskatu dutela, eta hori lortzeko lanean jarraitzen dutela. «Kezkatuta nago ni ere, gauera ezin lo hartuta nabil ni ere; Artiedan bizi naiz, urtegiaz haratago», gaineratu zuen. 

Datorren larunbatean manifestazioa eginen du Itoizko Koordinakundeak Iruñean, segurtasunaren alde betetze lanak utz ditzaten eskatzeko. Beaumontek erran zuen une honetan ura gora egiten ari dela urtegian: «Badakigu azpiko isurbideak ez direla martxan. Urtegia betetzen ari da, baina ez dakigu kontrolik gabe dagoelako ari ote den betetzen». 

JOAQUIN DEL VALLE GEOLOGOA 

«Jendeak jakiteko eskubidea du; ikerketa independentea behar da egoera argitzeko» 

Nafarroako Gobernuko Geologia Zerbitzuko kide izan da Joaquin del Valle. Jubilatuta dago, baina geologia izan du azken boladan berriz hizpide, Itoitz inguruan gertatutako lurrikaren ondorioz. Duela astebete, Agoizko herritarren aurrean agertu zen geologoa, hitzaldia ematera. 

Lurrikarak urtegiak eragin ote dituen ez zuen erran del Vallek, baina adibide baten bidez azaldu zuen Nafarroako lur azpian zer gertatzen ari ote daitekeen: «Ur tanta bat ez da deus; baina lepo beteta dagoen edalontzi batean, urak gainezka egin dezan eragin dezake ur tanta bakar batek. Urtegiaren ingurua ezegonkorra da; presioa jasaten ari da, eta lurrikarak dira horren adibide».Del Vallek, batez ere, herritarrek zer gertatzen ari den jakiteko eskubidea dutela nabarmendu zuen bere agerraldian, eta eskubide hori gauzatzeko «ikerketa independentea» eskatu zuen. «Obra bat egin nahi duten teknikariek badakigu zer erranen duten. Egoera ez da erraza, eta ikerketa independentea behar da zer gertatzen ari den jakiteko, eta ahal bada, egoerari konponbidea bilatu ahal izateko. Nik ezin dut erran lurrikarak urtegiak eragiten dituenik. Baina norbaitek ikerketa egin beharko luke, denen konfiantza duen norbaitek», azpimarratu zuen.Urtegiaren ezkerreko magalak irrist egiteko dagoen arriskuaz galdetu zioten, bestalde, del Valleri, eta auzi hori ere «ikertu» beharko litzatekeela azpimarratu zuen. «Nafarroako Gobernuaren arabera, txostenek diote arriskurik ez dagoela. Zergatik ez dituzte txosten horiek argitaratzen? jendeak badu zer gertatzen ari den eta ondoan zer duen jakiteko eskubidea», nabarmendu zuen geologoak, Agoitzen. Bera ez litzatekeela herri horretan biziko aitortu zuen Del Vallek
